
 

VOL. XXIV  ISSUE NO. 35 (ADOK 35)   DIMAPUR  YANGTEPNÜ (THURSDAY)   YIMPOKSÜI  (NOVEMBER) 12,  2026

TAPAK  8TAPAK  7
Regd. No. RNI. NAGAAO/ 2004 / 13113.  Postal-NE/RN-717.    e-mail : tiryimyim@gmail.com

www.tiryimyim.in

 ̀5.00

Yangia anidaka Tir Yimyim tir_yimyim tir yimyim

Sheikh Hasina nem tasüba temerenshi
agütsütsüba dak alaka lenmang mali

ISSF World C’ships: Niraj
Kumar-i bronze medal angu

CS Sentiyanger Imchen-i AHoDs aser HoDs den senden amen

Mokokchung, 11th NOV
(TYO): Longjang lushi Khanimu
nung Khutak Valley Organic
Producer Company Limited ta
sür chiyungtsü tapu balala
menüngdak processing centre ka
Commissioner & Secretary,
Horticulture Department
Government of Nagaland Akumla
Chuba, IAS ajanga lapoktsüogo.
Iba centre ya MOVCDNER
Scheme kübok yanglu aser
Khanimu Baptist Arogo Pastor,
Yashi Longkumer ajanga
meshitetsü.

Akumla Chuba-i iba sentong
nung jembidang, horticulture ya
rongsenketzüng tsütsü kanga
kara renlokba telen tongtibang ka
lir, aser Longjang lushi nung
aonsotsü balala den
süngjanglijang, süngolemba aser
chiyungtsü tapu aika junga
adoker, anungji, itemji asenoki
tajangzük amshitsüla, ta ashi.

Phek district nung kiwi kanga
junga tsünür, meilongi
International Market-i aitsü ana
nung lir, yamaji Peren aser Mon
district nung mersü (King Chilli),
Longkhum nung bengena, Aliba/
Chungtia/Kinunger nung züngi

kanga junga züsenteter aser iba
jagi sen jenti aahzüker. Yamaji
Longjang lima ali dak apet
tsünüsenbongtsü yoka iba nungji
temulung agütsütsüla, ta laisa
inyakdaktsünüba ka ashi.

Tanü reprangdangra aluyima
kanga ajema akümba den akhi
tsürabur nungi belenshia aruba
metsüjangnatsü (seeds) aika
sama-a odaki, anungji, item
metsüjangtemji wazüka aser
kümzüka ayuba nung temulung
agütsüdaktsünür, ta laisa
mepishia metetdaktsü. Organic
Certification atema item
metsütemji wazüka ayutsü
nüngdaker, ta laisa shisem.

Longjang ya zübazüba agitsüba
yim ka masü. Ya Nagaland nung
mezüngbuba Chief Minister
adokba yim ka lir. Anungji, yimden
yimsüsüba nung dang masü saka
rongsenketzüng nunga samanir
asütsü nükla yur meranga
inyaktsü ta lai ayongzük.

Tanü iba centre amenokba ya
jangratemtsüka lir, iba ya ajanga
yimer dang masü saka temeket
alirtem ajak tajangzük angutsü
aser talisa aluyimertem jenjang
melenshitsütsü imlar, ta lai ashi.

"Tanü tila ka tenzüker amai, saka
iba ya tulu moraloka inyaktettsü
amanger". Company-i junga
inyakyongja nüburtemi
menungitra, takok mangutsü, ta
laisa shisem.

Khutak  Valley Organic
Producer Company Limited ya
2023 tatemlen tenzük. Iba
processing centre nung tang
mongmongjang, star fruit takong,
honey, roselle, pure lime, aser
meilongi black pepper aser cocoa
nungertema menüngtsü tebilemba
lir, ta Khutak Valley Organic
Producer Co. Ltd. Secretary,
Limawati Longchar-i metetdaktsü.

Iba sentong nung Khutak
Valley Organic Producer Co. Ltd.
Chairman, Dr. Sashimeren Aier,
Longjang Village Council
Chairman, Khanimu Village
Council Chairman, Dept. of
Agriculture aser Horticulture aser
Entrepreneur Associates nungi
ketdangsürtemia shilem agia
liasü.  Tanep iba sentong Pastor
Senti Longchar den temoatsü
meshia sarasademer tenzük aser
Longjang Compound Baptist
Arogo Pastor Temsu Jamir den
tenüngsang agütsür tembang.

Longjang nung chiyungtsü yangluba processing centre ka lapok

Dimapur, November 11, 2026
(TYO): Chief Secretary,
Sentiyanger Imchen, IAS-i
November 11, 2026 nü
Administrative Heads of
Departments (AHoDs) aser
Heads of Departments (HoDs)
senden ka ayonga menogo.

Nagaland Civil Secretariat
Conference Hall, Kohima nung
amenba senden nung Chief
Secretary Sentiyanger-i
department temi lemtet balala
agiba, mapa inyaktsü aliba aser
inyaka aruba meyipa
reprangshia liasü.

Senden nung Department of
Power-i Revamped Distribution
Sector Scheme (RDSS) kübok
smart meters enokba nung
public-i ola adokba aser
magizükba indang presentation
ka lemsatep.

Public-i smart meters enokba
ajanga electricity bills teimba
akümtsü ta ashia, fixed minimum
mesüra average bills agüja aruba
ama dang onükba aser reliable

power supply meshiba indang
department-i lemsatep.

District balala nung Civil
Society Organisations (CSOs)-i
anir smart meters enokba anema
noktaker ta parnokisa ashi.

Iba mapatong ya February
2027 nung tembangtsü lateta lir
saka public-i magizükba ajanga
mapa tejakleni inyaka mouteter.
Anungji iba scheme nung state
sorkar, district administrations
aser ozüng amertem teyari
nüngdaker ta Department of
Power-isa ashi.

Iba atema Chief Secretary
Sentiyanger-i department dang
Cabinet memorandum ka
renemtsü tetuyuba agütsü.

Iba memorandum nung
sendaktepa aliba department tem,
district administrations, police
aser tanga agencies nungi
tebilembatem asüngdanga
enoktsü paisa ashi.

PWD (Housing)-i Nagaland
Civil Secretariat nung Rs 561.23
lakh shi endoka ramps aser

covered walkway sheds
yanglutsü onük benoka lemsatep.

Sentiyanger-i iba infrastructure
ajanga public nem teyari agütsütsü
anungji taoba mapang sorkar mapa
inyakertemi relief maparen atema
anogo ka itasen agütsüba nungi
amshitsü ta ashi.

Paisa government budget
nungi masü saka relief maparen
atema bendenba nungi sen
amshitsü atema züngsemtem
dang nungi temelaba meshi.

November 13, 2026 nü lokti
nübodoka merükmeju mapa
inyaktsü lir anungji department
ajaki iba statewide cleanliness
drive nung shilem agitsü
ayongzüker ta Chief Secretary-
isa metetdaktsü.

Senden nungsa PRAGATI
(Pro-Active Governance and
Timely Implementation) sabang
aser Prime Minister menden ser
itashi review meetings aliba
metetdaktsü eSamiksha ajanga
action tracking asür ta tanü
senden nungsa metetdaktsü.

Kohima, November 11, 2026
(TYO): Kohima district kübok
Khuzama yimtsüng anasa
Bodbarnep improvised explosive
device (IED) ka apok. Ajisüaka
iba lendong nung nisung
yiruyibong mesüra asüba kecha
maliasü.

Tanep 7.30 ako meta IED ta
temulung melemi bilemba ka apok
aser iba sülen police o Army
personnel tesem tonga oa
bushisüngdang tenzük.

Iba tapoktsü apokdang
highway anasa retaining wall ka
raksa, aser külen tsütsü aliba
süngdongtem nunga kongshiba
bushitetogo. Bushisüngdangertemi
iba tesem nung copper wire metre

110 shi nguogo.
Maneni, bomb apokba tesem

temalen nok ka aseer chocolate
wrappers nguogo. Dimapur
nungi forensic team kati iba
tesem nung bushisüngdangtsü
aser kulitem bendentsü.

Chief Minister Neiphiu Rio-i
iba tatalokba aitsüogo.
"Shiametetertem aliba loktiliba ka
nung iba inyakyim magizüker,
kechiyong iba ajanga nübortem
tsübudaktsür aser tensa raksatsü
amokmerener" ta pai ashi.

Sorkari tensa reprangdar aser
nübortem lendong nungi
kümzüka ayutsü atema
nüngdakba meratem agidar ta
CM Rio-i ashi.

Khuzama anasa IED ka apok

Guwahati, November 11, 2026
(Agencies): India
Meteorological Department
(IMD)-i Assam aser Mizoram
nung tzünglu kanga arutsü aser
northeastern state aika nung
tsüngsang majungtsü osang
metetdaktsüogo.

Mezüng anogo nung
Arunachal Pradesh, Assam,
Meghalaya aser Mizoram kübok
tesem kar nung tzünglu terara
arutsü ta Regional
Meteorological Centre (RMC),
Guwahati-i ashi.

Kasa anogo Nagaland,
Manipur aser Tripura nunga
tesem kar nung tzünglu arutsü ta
parnoki ashi.

Meghalaya nung yipru aita
tzünglu arutsü aser tesem kar

nungbo rü tsüktsü ta IMD-isa
metetdaktsü.

Day 2 nung northeastern state
ajaklen tzünglu arutsü aser
Assam o Meghalaya nung tzüsü
alatsü. Tasemnübuba nung
Arunachal Pradesh, Assam,
Meghalaya, Nagaland, Manipur
aser Tripura nung tsüngsang
ajungtsü saka Assam o
Meghalaya nungbo tzüsü alatsü
ta IMD-isa metetdaktsü.

Iba sülen anogo pezübuba
nung northeastern state ajaklen
tsüngsang ajungtsü saka anogo
pungububa nung Arunachal
Pradesh aser Assam kübok
tesem kar nung tzünglu arutsü
aser Meghalaya, Nagaland,
Manipur, Mizoram o Tripura
nungbo tsüngsang ajungtsü.

NE nung tsüngsang majungtsü: IMD

Kohima, November 11, 2026
(TYO): Nagaland education
system meyipa reprangshitsüla
kechiyong iba ajanga sorkar
mapa inyaktsüba nung dang
temulung agütsür aser academic
qualifications ajanga loktiliba
asoshi shilem tajung agitsüla ta
SCERT and Food Processing
Advisor Achumbemo Kikon-i
ashi.

Kohima nung National
Education Day 2026 amungdang
Kikon-i iba onük jembi. "Shisaliok
ya sorkar mapa angutsü atema
ta dang bilemba azüngba ya
aibelen tulu ka lir aser
melenshitsüla" ta pai ashi.

"Asen loktiliba asoshi
tajangzük bentsür arutsüpur
lanurtem zünga-shia meteta
kümdaktsür asü mesüra asenok
asoshi tebilemtsü bentsür
arutsüpur tazünger lanur
adokdaktsür? Kaketshirtem,
tesayurtem aser shisaliok
mongintemi academic
qualifications ajanga kibong aser
loktitem asoshi shilem tajung
agitsü bilema inyakdaktsünür" ta
Advisor Kikon-isa ashi.

Shisaliok ya sorkar mapa
angutsü atema dang masü saka
kija ka tangatetba, yimyatsüya

aser inyaktetba sempet
renlokdaktsütsüba nung
temulung agütsütsüla ta paisa
ashi.

"Zünger aliba Naga lanurtemi
sorkar mapa dak alia tanga mapa
inyaktsü menungnangtsüla.
Graduate ka tsüngsem arür ka
akümba jagi jenjang ajema
akümer ta mebilemtsüla,
kechiyong ochishia inyakba mapa
ajak nung akhümket lir" ta paisa
ashi.

Paisa alima melenshia ainba
den liromedema tesayuba yimya
aser curriculum meyipa
reprangshia melenshitsü
ayongzük.

"Tanü artificial intelligence
aser digital technology putu nung
alir anungji tangatetba melenshia
inyaktsüla. Külen, kaketshirtemi
social media sabangtem nungi
osangtsüsang metettsü dang
merangba ta tebilemtsü ka lir,
kechiyong superficial knowledge
aser meshitak osangtem ajanga
loktiliba nung kongshir. Anungji
lanurtemi angatettsüla, kanga
arokaroka shisadangtsüla aser
headlines dak alia onüktem
asadangtsü nüngdaker" ta
Advisor Achumbemo Kikon-isa
ayongzük.

Education system melentsüla: Achumbemo Kikon

Dimapur, Yimpoksüi/Nov. 11
(TYO): Department of
Environment, Forests and
Climate Change, Government
of Nagaland ajanga Indian
Council of Forestry Research
and Education (ICFRE) nungi
scientists tem den lungjemer
state nung Sandalwood aser
Red Sanders commercial
cultivation atema lenmang
bushir.

Indian Council of Forestry
Research and Education
(ICFRE) institutes nungi
scitentists tem den shisa
lemsatepa senden ka November
11, 2026 nü Nagaland Civil
Secretariat, Kohima nung mena
liasü.

Iba senden ya Y. Kikheto
Sema, IAS, Principal Secretary
and Development
Commissioner menden sür pa
indang Nagaland Civil
Secretariat Conference Room
nung amen.

Aji masüdang ICFRE-
Institute of Wood Science and
Technology (IWST), Bengaluru,
ICFRE-Institute of Forest
Biodiversity (IFB) aser ICFRE-
Rain Forest Research Institute
(RFRI), Jorhat nungi scientists
telok kati Nagaland nung
November 10, 2026 nü tesem
balala semdanga süngdong ana
ya ainba, süngdong tain nung
yintsü aliba aser state ali aser
tzü mopung tendanga jaja liasü.

Senden alidang Dr.

Swapnendu Pattanaik, Director,
IFB; Dr. B. N. Diwakara,
Scientist-F, IWST, Bengaluru;
Dr. Satyam Bordoloi, Scientist-
E, RFRI; aser Dr. Rakesh
Kumar Prajapat, Scientist,
RFRI nungeri State tesem
balala nung Sandalwood aser
Red Sanders tsünütettsüsa
bushitetba aser technical
assessments tem lemsatepa
liasü.

Nagaland foothill areas nung
ali temu den 'moisture' aliba
ajanga Sandalwood lu ayimnung
ajungtsü ta scientists temi
bushitet.

Süngdong tain nung yintsü
aliba temulung süa bushitet,
anungji iba süngdong lu ayimba
nung tajangzük alitsü ta ajitet.
Parnoki asadangtetba den
yaritsü asoshi parnoki anasa
Diphu nung bushitetba kuli tema
lemsatepa liasü.

Ajisüaka parnoki scientific
yimya amshia iba süngdong lu
ayimtsü nüngdaker aser iba
nung planting materials tajung
amshitsüla ,  süngdong
tetsüngta tawa shidak
yutsütsü, host plants tapet
ayutsü nüngdaker ta ashi,
kechiaser  Sandalwood ya
'parasit ic species ' ka lir
asünung iba süngdong aintsü
aser takum alitsü atema host
plants dak metaloka alir.

Sandalwood aintsü mapang
talang agir asünung, parnoki
tanga commercial corps

amshitsü majungba ali nung
yoktsü ashi.

Red Sanders ya Nagaland
tzü mopung kübok kanga junga
inaka, yintsü akumtsü kanga
tasak aser  commercial
purposes atema nüngdakba
quality metongteter,  ta
scientists temi bushitet.

Anungji parnoki
Department dang aluyimer
nem süngjang tsünütsü atema
shisa lemsatepdang kanga
kumdangtsü aser ano maneni
technical studies alitsü
ayongzüka liasü.

Item tebushitetba nung
ajemdaker  Sema-i
Department ketdangsürtem
dang scientific yimya amshia
Sandalwood tsünütsü, tapet
schemes yanglutsü aser state
nung tsünütsü aser ayoktsü
atema long-term policy
yanglutsü asoshi awareness
programmes ayongzüka
training agütsütsü shia liasü.

Pai Sandalwood den külemi
coffee, rubber, agarwood aser
teak amala commercial crops
tem külemi tsünüa anepaluba
ajanga aluyimer
rongsenketzüng jenjang
tajungba akumtsü ta ashi.

Paisa  aluyimer  temi
Sandalwood aser Red Sanders
ama mapang talanglang agia
ainba süngdong-lidong tem
kanga junga angateta ali peria
aliba tesem nungang yoktsü
ayongzüka liasü.

Scientists temi state nung Sandalwood dak teimla angur

Dimapur, Yimpoksüi/Nov. 11
(TYO): Mount Everest College
(Autonomous), Senapati,
Manipur nung semesters 3rd
aser 7th nung azünger B.Sc.
Zoology kaketshir 17 den
tesayur Dr. Hoidina Lucy aser
Lungshila nungertemi November
10, 2026 nü Department of
Biotechnology, School of
Engineering and Technology,
Nagaland University, Kohima
Campus semdanga liasü.

Iba mapang kaketshirtem
dang Department of
Biotechnology nung aliba

research facilities aser laboratory
osettem sayua liasü aser
department nung undergraduate
students aser Ph.D scholars temi
experimental procedures,
molecular biology techniques,
aser mammalian cell culture
methodologies yimyatem sayua
liasü.

Iba ajanga tarur temi
biotechnology aser itemji tanü-
asüng biological research nung
amshiba angazüka liasü.

Prof. Pranav Kumar
Prabhakar, Professor and Head,
Department of Biotechnology

ajanga parnok pela agizük aser
Nagaland University aser
Department of Biotechnology
indang otsü tongmelang agi
lemsatepa yangji academic
programmes, research
infrastructure, tongtipang
research areas aser tang
academic aser research mapa
inyakbatem metetdaktsü.

Parnoki department nung
tesayurtem den sensaksema
biotechnology research aser
higher education tsütsü
maongka balala indang
angazüka liasü.

Mount Everest College, Senapati kaketshir
temi NU Biotechnology dept. semdang

Dimapur, Yimpoksüi/Nov. 11
(TYO): Nagaland Public
Service Commission (NPSC)
nung deputation yimya nung
Controller of Examinations
inyaktsü asoshi State sorkar
kübok tang teinyakdak
ketdangsür nungi applications
meshir, ta Personnel &
Administrative Reforms
Department (P&AR),
Government of Nagaland
sangdong ka ajanga ashi.

Kasa jenjang mesüra iba
tsünglang pay level nung inyaker
ketdangsür temi iba post atema
apply sütettsü, koba itasen Pay
Level 16 (Rs. 79,900-1,93,700)
den Nagaland nung amshiba
ozüng kübok agütsüba tanga
allowances tem agütsütsü.

Candidate ya discipline
mashi nung postgraduate degree
alitsüla aser tatidang agiba nung

'experience' peria alitsüla.
Applicants ya Pay Level 16
nung inyaker mesüra Pay Level
15 (Rs. 67,300-1,89,300) per
month nung service küm pongu
abensar alitsüla.

Pay scale timba agiba
candidates tem 'pay protection'
alitsü. Deputation ya küm asem
atema asütsü.

Applications ajunga ya pei
department nung Controlling
Officers temi recommend
asütsüla. Temsüa aser jangra
aliba ketdangsür temi Principal
Secretary, Personnel &
Administrative Reforms
Department, Nagaland Civil
Secretariat, Kohima dangi
applications yoktsüla. Iba mapa
atema applications ya
November 25, 2026 tashi
agizüktsü, ta sangdong ajangasa
ashi.

NPSC nung Controller of Examinations
atema application meshir

Dimapur, Yimpoksüi/Nov. 11
(TYO): Mejangjaba nisung
tasümang ka Dhansari ayong
nung nguteta lir ta Thilixu village
council züngsem nungi
telephone ajanga November 11,
2026 anepdang 9:00 ako meta
osang ka aru. Osang angazükba
sülen duty nung aliba Dimapur
Police tem iba tesemi arsanga
ao aser nisung tasümang ka
kanga mejungi shisaa orr ayong
nung pongdaka aliba angu, ta
Dimapur Police sangdong ka
ajanga ashi.

Ozüng agi melaba maparen
ajak inyaka tasümang ya

agiteter PM examination aser
jangjatsü atema Dimapur
District Hospital Morgue nung
bener oa lir.

Nisungba ya t-shirt sentsü
mesüngtua meremer (pink), half
pant semer, tar 5.7ft shi, kou
tanak aser tatsü aser tejak
abelen leplusü tanak (black
mole) keta lir.

Kibur/kinunger/tembar temi
Officer-in-Charge, Diphupar
Police Station, Dimapur den
Mobile No. 7085055022 ajanga
tongteprateptsü ayongzüker, ta
Dimapur Police sangdong
ajangasa ashi.

Dhansari ayong nung mejangjaba
n i s u n g  t a s ü m a n g  k a  n g u t e t

Dimapur, Yimpoksüi/Nov. 11
(TYO): November ita atema
Kohima District Planning and
Development Board (DPDB)
senden November 16, 2026
anüngdang 12:00 ako nungi
tenzüka DPDB Conference
Hall, Kohima nung amentsü.

Deputy Commissioner aser
DPDB, Kohima indang Vice

Chairman, B. Henok Buchem,
NCS ajanga sangdong ka
agütsüba nung, Kohima DPDB
ajanga tentetba Kohima District
Award for Distinction in Public
Service indang sempet iba
mapang agütsütsü, ta ashi.

Paisa iba senden nung
DPDB züngsem ajunga arua
adentsü ayongzüka liasü.

Kohima DPDB senden November 16 nü amentsü

Dimapur, Yimpoksüi/Nov. 11
(TYO): Tetsür aser tanurtem
kumzüka ayutsü, legal rights
aser teyari schemes balala nung
rangloker awareness sentong
ka District Mission Coordinator
(DMC) aser District Child
Protection Unit (DCPU),
Kiphire ajanga Deputy
Commissioner, Kiphire indang
Conference Hall nung
November 11, 2026 nü
ayongzüka liasü.

Tetsür aser tanurtem
kumzüka ayuba aser teyari
agütsüba nung awareness
agütsütsü aser iba inyakyim tali
tashi itshitsü nükjidong nung iba
sentong ya ayongzüka liasü.

Iba sentong nung ketdangsür
aser shisalen sayurtemi Mission
Shakti aser Mission Vatsalya
kübok service balala agütsüba,
Bal Vivah Mukt Bharat, District

Legal Services Authority
(DLSA) shilem aser victim
compensation schemss aser
tetsür aser tanurtem kumzüka
ayuba nung police
teinyaktsütem indang onük nung
ajemdaker jembia liasü.

Ano Specialised Adoption
Agency (SAA) inyakyim,
campaign omen "Unite to End
Violence Against Women and
Girls: Ensure Justice, Protect
Survivors, End Impunity" nunga
ajemdaker jembia liasü.

Iba senden nung CA, OSC,
Rolila ; Retainer  Lawyer,
Limkhushi Thongliu; ASI,
Inaholi; Coordinator (SAA),
Akhumkhiung Thongliu aser
President TWA, Y. Tushila
Caroline nungeri jembia liasü
aser  shilem agirtem
sensaksemba mapang agia
liasü.

Kiphire nung tetsür aser tanurtem
kumzüka ayutsü awareness agütsü

November 11, 2026 nü Sri Lanka yimtiba, Colombo nung
Indian Union Minister of Health & Family Welfare, JP Nadda-
i tang mezüngbuba BIMSTEC Health Minister tem senden
nung jembidang tangokba noksa nung angur.

November 11, 2026 nü Chikkamagaluru, Karnataka nung BJP züngsemtemi Karnataka state
sorkari KSRTC bus para atuba aser mamatzü products nung jenjang atuba anema longkak
aitba noksa nung angur.

November 11, 2026 nü New York nung India naser Gulf Cooperation Council na tsüngda
trilateral ministerial senden nung Ambassador of India to Saudi Arabia, Vipul aser Gulf
Cooperation Council Assistant Secretary-General for Political Affairs & Negotiations at the
General Secretariat, Abdulaziz Al-Wasel na den tangartem tangokba noksa nung angur.

New Delhi, Yimpoksüi/
November 11 (Agencies):
Bodhbar nikongdang Jammu &
Kashmir kübok Kulgam district
nung kiralongrartemi Central
Reserve Police Force (CRPF)
indang checkpost ka amak; iba
tatalokba nung CRPF sepai
asem yiruogo.

Kiralongrartem motorbike
nung aruba sülen Kulgam nung
aliba Mir Bazar anasa aliba
CRPF checkpost amakba sülen
jena oadok.

Nikongdang 2:15 ako meta
amakba sülen CRPF sepai
asemji Anantnag district nung
aliba hospital kati anir oa
treatment agidar. Parnok
rongnung kabo teboklang nung
injang agi khashia kanga mejungi
lir, aser anabo tera dang yiru.

Iba tatalokba sülen sepaitemi
mejangjaba nisungtemji bushi
tenzükogo aser loudspeakers
amshia nüburtem dang kimai
malutsü metetdaktsü.

Iba lendong atalokba

mapang nung Jammu &
Kashmir Lieutenant Governor
Manoj Sinha-a Kulgam distrct
nung liasü. Pa Vaishaw benjung
nung adentsü atema Kulgam-i
oa lir.

Taküm July 31 nü tesüsa
Kulgam nung kiralongrartemi
timtem agüja liasü. Iba anogo
nungji Kulgam nung bendanger
aayanger ana khaseta liasü.

July 22 nüa Kulgam anasa
aliba Anantnag jila nung police
ka khaseta liasü.

New Delhi, November 11
(Agencies): Sangküm Uttar
Pradesh nung assembly election
atema AIMIM tongti Asaduddin
Owaisi aser Azad Samaj Party
lenir Chandrashekhar Azad nati
Third front ka tentettsü, ta
sangdongogo.

Brihostibarnü Lucknow nung
osangbenertem senden ka nung
lenir anati iba teloktep nüngja
sangdongtsü aser parnoki
assembly menden 150 nung
tokteptsü.

AIMIM-i Muslim nunger
nütsüng teimba aliba
constituency tem nung
candidate 40-45 shi
toktepdaktsütsü aser tanüngba
menden teimbaka nung Azad
Samaj Party-i tokteptsü.

Iba teloktep ya Muslim
nunger votes aser Dalit nunger
votes longjemer angutsü
nükjidong nung tenteter ta
bilemer. Uttar Pradesh nung
Muslim nungertem aser Dalit
nungertem senteper nütsüng

shilem 40 shi lir.
Iba teloktepji (Third Front)

ajanga BJP-i aniba NDA aser
Samajwadi Party-Congress
teloktep na mejungi kongshitsüa
akok, ta bilemer.

Iba teloktep tasenba
ajangasa Samajwadi Party
indang yimtenren formula- PDA
(Pichhda, Dalit, Alpsankhyak)
raksatsütsüa akok, kechiyong
iba nung ya backward classes,
Dalit nungertem aser minorities
votes aika lir.

Uttar Pradesh nung nütsüng
shilem 21 shi Dalit nungertem
lir aser nütsüng shilem 19
Muslim nungertem lir, anungji
anaji senteperbo nütsüng shilem
40 shi adoker.

Iba dak alia Dalit nunger
aser Muslim nunger voters
senteper voters shilem 50 dak
tali aliba assembly
constituencies 41 lir.

Uttar Pradesh nung Bahujan
Samaj Party (BSP) jenjangbo
tamajungba dang akümer ama

reprangteter, aser parnok
pusemer Dalit nunger voters-a
aika Chandrashekhar Azad-i
aniba Azad Samaj Party dangi
meyipogo.

Third Front tentetbaji ajanga
BJP-i aniba NDA teloktep
tamajungba kongshitsü asü SP-
Congress teloktep tamajungba
kongshitsüar tang tashi nungbo
mejangjar.

Ajisüaka yimtenren tsütsü
mongin karibo, Third Front ka
tentetbaji ajanga SP-Congress
teloktep tamajungba kongshitsü;
aser party kija sasep nung SP
tamajungba kongshitsü,
kechiyong parnoki Dalit aser
Muslim nunger vote aika
mangutsü ta ashir.

Uttar Pradesh nung
assembly election ya sangküm
March ita nung agitsü imlar.
State pongu nung assembly
election atema sangküm
January ita nung Election
Commission-i election agitsü
anogotem sangdongtsü.

Colombo, November 11
(Agencies): Tang mezüngbuba
BIMSTEC Health Minister tem
senden Sri Lanka yimtiba,
Colombo nung ayongzüka
agiogo, aser iba senden nungji
Union Health Minister J P
Nadda-a shilem agia denogo.

Bodhbarnü iba senden nung
jembidang JP Nadda-i India
nung Ayushman Bharat scheme
ajanga Universal Health
Coverage agütsütsü atema
inyakba, public health
infrastructure jenjang
ajungkettsüba aser digital
healthcare mapatongtem
metetdaktsü.

Minister JP Nadda-isa health
security, wara atema renema
aliba, One Health aser
traditional mozütem atema
linüktemi amalitepa inyaktsüla,
ta metetdaktsü.

Paisa, India-i health sector
nung tajangshibatem aser
inyakyimtem BIMSTEC
züngsem linüktem den
lemsateptsü melunga lir, ta
metetdaktsü.  Nadda-isa
longjemer research agitsü,
capacity building aser shisa

lemsateptsü nükjidong nung
India-i Gujarat kübok Jamnagar
nung BIMSTEC Centre of
Excellence in Traditional
Medicine amenoktsü, ta
metetdaktsü.

BIMSTEC (Bay of Bengal
Initiative for Multi-Sectoral
Technical and Economic
Cooperation) ya 1997 küm
tenteta liasü, aser iba tentet
nung züngsem linük tenet- India,
Sri Lanka, Bangladesh, Bhutan,
Nepal, Myanmar aser Thailand
linüktem lir.

South aser South-east Asia
nung aliba linüktemi lenla balala
nung amalitepa inyaktsü
nükjidong nung iba tentet ya
tenzüka liasü.

Tang mezüng BIMSTEC
Senior Officials Meeting on
Health ya November 10 nü
Colombo nung ayongzüka agi.
Iba senden nungji tashidak
research, cancer anepaluyim,
traditional mozü aser health
capacity building atema jembia
liasü. Iba sülen anogo ka lir
November 11 nü Colombo
nungsa BIMSTEC Health
Minister tem senden amen.

Chandigarh, November 11
(Agencies): Sangküm küm
tetenzüklen Punjab nung
assembly election agitsü lia
November 12 nungi tenzüka
Punjab nung Electronic Voting
Machines (EVMs) aser voter-
verifiable paper audit trail
(VVPAT) machines tendanga
reprangshiba maparen
tenzüktsü, ta election
ketdangser kati metetdaktsü.

Punjab Chief Electoral
Officer, Anindita Mitra-i, EVMs
aser VVPATs machines ji
shidak lir aser election atema
renema lir ta jangjatsü atema
Election Commission of India-i
tuyur, ta ashi.

Election Commission
telatetbatem nung ajemdaker
Bharat Electronics Limited
nungi temelaba agüja aliba
engineer temi EVMs aser
VVPAT machines ji
reprangshitsü aser iba maparenji
district election officers-i
ketdangsüa inyaktsü.

Mitra-i, engineer temi jelia
reprangshiba EVMs aser

VVPAT machines ji dang
Assembly elections nung
amshitsü, ta metetdaktsü.

Item inyakyim ajakji Punjab
Chief Electoral Officer aser
Election Commission-i mita
reprangtsü aser inyakyim ajakji
tesem 23 nungi live webcast
asütsü. Iba atemaji district
headquarters shia nung screens
anana renemogo- ka checking
site nung ayutsü aser ka deputy
commissioner indang office
nung ayutsü.

Iba dak alia Chief Electoral
Officer's headquarters nunga
live reprangtsü atema screen
renemogo aser Election
Commission-i observers-a
shima lir. Mitra-i yimtenren party
ajak dang EVMs aser VVPAT
machines reprangshibaji mita
reprangtsü atema party shia
nungi züngsem yokang, ta
metetdaktsü.

Party ajaki züngsemtem
yokba ajanga inyakyim teladak
asüba shisangtsü, stakeholders
aser nüburtemi tamang katettsü,
ta lai metetdaktsü.

Kulgam district nung kiralongrartemi CRPF checkpost ka amak

UP election atema Chandrashekhar aser Owaisi nati Third Front tentettsü

Punjab nung November 12 nungi
EVM aser VVPAT reprangshitsü

Tang mezüng BIMSTEC Health
Ministers senden nung Nadda-i shilem agi

Ao Baptist Laishir Mungdang

T anü nungi tenzüker asüng tashi Impur
nung Aor Baptist tamangertem Ao Baptist
Arogo Mungdang (ABAM) Küm Tatem

Mungdang nung adener. Tesüiba küm ishika ABAM
inyakyim aser lenisüba nung temelenshi kar
nüngdakba indang jembia arur aser reprangdangra
temelenshi aika nüngdakba ajiteter. Anungji taküm
Küm Tatem Mungdang nung adenertemi bangzüng
tajung karbo renema tarutsü anogotem ABAM
tajungba melenshia ketdangsüa aotsü teimla tulu
lir. ABAM inyaksangshi nung Aor aikati temelenshi
ka aginübaji tesüiba ama Theologian aser Laymen
ta telemsa kecha melii ABAM ketdangsübaren nung
Laymen shimoka inyakdaktsünüba lir. Asenok
meyipa reprangdangra küm aika ABAM nung
Laishirtem (Theologians) dang teimba shima inyaka
aruba angur saka iba nung metokmeperi aser
metongjemi inyaka aruba anguba agi dang Laymen
nungi nübo tajungtem shimoktsüla ta ola tuluba
adoker ta asenoki angateter. Hao, Aor Baptist
arogotem züngsemba Mungdang ka asünung
Laishirtemi shilem tuluba agitsüla aser aji tim dang
saka Aor Baptist tamangertemji ajak Laishirtem dang
masü aser laymen/secular nisungtema ABAM nung
Laishirtem amaji kasa tebilemtsü khuret lir. Anungji
Aor tashitemetertem aikati shia aruba ama ABAM
nung Tir mapa yabo Layman nem inyakdaktsütsüla
aser Sanen Luden nunga tetemjen laymen peria
shima inyakdaktsütsü tim. ABAM Executive
Secretary-i anir Ministry balala nung Secretary tem
yabo mejameja Laishirtem rongnung nübo tajungtem
shimteta inyaktsüla saka ketdangsüba maparen
nungbo laymen shima inyakbaji ang kanga tapet aser
iba jagi tang dang nungi ABAM maparen tesademba
aser tashitaitba inyaka otettsü. Joko küm aika iba
onük jembia arurji taküm ABAM Sanen Luden-i
mesüra Arogo karibo iba indang agenda benoka
lemsateptsü aser bangzüng ka rememtsü teimla tulu
lir. Ajisüaka, temelenshi kecha makai tang amai
dang Arogo Pastor shima ABAM President
inyakdaktsüra, aser Sanen Luden nunga tenüng agi
Laymen kar shimokba dak alaka Laishirtem teimba
ser inyaksangshia ora kobi melii ABAM kübok
Laishirtem aser Laymen (Secular) tsüngda telemsa
adoktsü ama tsürema bilemer. Mekümdangra Aor
Baptist tamangertem rongnung telemsa tulu adoktsü
aser tang aliba Ao Baptist Arogo Mungdang ya Ao
Baptist Laishir Mungdang ta ang nüngja-a
melenshitsü akok aser Laymen (Secular) atema ano
telok tasen ka tenteta aotsü ana nung lir. Ano, arogo
nung Pastor ka ya ABAM-i masü saka pa/la inyakba
arogoi itasen aser tanga teyari dalang agüja iba mapaji
inyakdaktsür. Arogo ka nung Pastor kaji par/lar
arogo ketdangsütsü, santem anepalutsü aser
arogopur nem tanüla chiyungtsü agüja Kotak leni
anitsü atema shima inyakdaktsür. Arogo tulu mesüra
tila süang Pastor ka indang teinyaktsü aser
tebilemtsü khuret peria dang lir, anungji pa/la nem
ABAM khuret talila bendaktsüba ajanga pa inyaktsü
atema jatetba Sannükba wadang nungji timtem
agütsür aser metokmeperi ajurudaktsür ta asenoki
angatettsü tim. Anungji ABAM nung Tir ya Layman
ka aser Sanen Luden züngsemtem nunga Laymen
lennirtem teimba shima inyakdaktsüra ABAM
ketdangsübaren tashi taitba akümtsü aser külen
sannükertemia ABAM khuret mebeni pei wadang
nung sademsadema inyaka otettsü. Taji Ao Baptist
Arogo Mungdang yagi Ao Baptist Laishir Mungdang
makümdang taküm ABAM Küm Tatem Mungdang
nung adenertemi ABAM ketdangsübaren atema
bangzüng tajung kar renema mapa aküm nung
kanga ajungtsü. Yamaji süra ABAM ketdangsübaren,
inyaksangshi aser senotsü amshibaren ajak nung
temelenshi tajung asenoki kobi melii asen tenük
agia angutsü aser atangji Impur ya akhi ama temeshi
lima, temoatsü angudak tesem ka akümtsü.

NAGA LIMA NUNG MEZÜNG, MOLUNGKIMONG AROGO
IBA NÜNGTEM SHINGAI-A AWASHITSÜ MESÜRA

ALEMTSÜ MAKO
- Dr. Walunir

'Naga lima nung mezüng, Molungkimong Arogo December 22, 1872 tenzük' ta
zülutsü, ashitsü aser jembitsü tanü Aor aika-i, atidakba ya tesüngmangtsü. Tsüngremi
agütsüba nüngtem ji matidaki jembitsü melen, 'arogo otsü yim ana raktepba' ta, 'Molung
ana arogo otsü raktepba' ta, 'Molung lima mezüng Kristan yimsü tenzük' ta, 'arogo
tenzükba otsü ji lim arogo molung südakjang' ta, asaya-menü, pangpet-o, mesüra
yimdong-kazür o mesüka jembishinüba aika angashir.

Atangji, Naga lima nung mezüng arogo amenokba, Tsünugemi agütsüba nüngtem
'Naga lima nung mezüng, Molungkimong  Arogo'- ta asüba ya Aor-i metsünga-reta
ajatsü teim. Meyipa reprangra, iba Naga lima nung Kristar Arogo tsüpokdak nungi
temoatsü adokba ajanga asen Aor aser Naga nunger tenük lapok; tamang tia nungi
tesangwai meyep aser tanü tashi Tsüngrem temoatsü taluposa akir. Naga Lima nung
Tsüngremer temoatsü tsüpokdak otsü ya Tsüngrem dang pela-a wazüka ayutsü arok
khuret.

Krista yimsü ya Naga limai züpa-züpa-a bener aruba masü. Aji asü aki, ajaki otsü
tejen ya mapang shia süshitstü sa akümer. Meimchir-i mapitetba Tsüngremer sendong
ka nung, obola Supongmeren Tsüma-lenden, Sibsagar, nung Godhula aser Dr. Clark
ajuru. Par asem tembar küma oshi-open, sobaliba aser yimsü tasen sayutep aser
Supongmeren, Krista yimsü agizüka tzü nung tsüsen. Aji dang masü, Molungkimong
nungeri kanga nükshia anguba ji - iba yimsü tasen milen abener lenisüba nung, Tsüma-
lenden lima nung tanur dang longpak tanak nung temseüng aki zülutsü
angazükdaktsüba aser azüngtsü sayuba, skol jara pok nungi nükshia reprang. Aji asü
nung, 'ozü yim-i atur onok chir tem-a yamai sayuang', ta mepishi.

Maneni Supongmeren-i, Godhula Molungkimong sanger den apu lateptsüa,
Molungkimong nung yimsü  tasen osang sangdong. Kodanga mangashiba otsü
tasentem aser ken tasen angatsü Molungkimong nunger-i kanga jangra. Godhula-i
sayutsüngiba 'Iba yimsü tasen agizükra, iba Yihoba Tsüngremi bo nisung-i mekoktetba
shirang-a aneptsütsü, aya wara aser arer nungi kümzüktsü' - süngmang-a sapua anga.
Saka iba mapang, yimtisanger-i, 'yimsü tasen ji akizükra, yim makdoktsü' ta
amokmeren. Ano, 'yimsü tasen ya aki atakatem ang bener arutisüng' ta tarendak tolu
liasü. Tenokdangba, tetsübu aser terata tolu liaka, Molungkimong yim mungdang jazüka
yimsü tasen ji agizüktsü lemtep. Idangji parnok rongnung tebur tasü tait ishika,
'temoatsü süra yimkong; atakatem süra ni' ta azüngashia kidong palala nungi yimsü
tasen akizüktsü yimjak nung nangzük aser November 10, 1872, Sibsagar nung Dr.
Clark-i parnok 9 tsü tsüsenja yimsü tasen agizük.

Iba sülen, Meimchiri masadangtetba Tsüngremer maongka ka nung, Molungkimong
nungrei Kristan yismsü milen abener Dr. Clark, Naga tenemi anir atutsü renem.
Rongsensü Talen ('Chubakatiba Talen') nung, Temesüng nisong (Dr. Clark) tekolak,
arer nem lepzüka meyokdaktsütsü, aser kiyi nem angeper modaktsütsü asoshi,
Molungkimong nunger nokinketer 60-i Sibsagar nungi Molungkimong yim tashi Dr. Clark
nükzüka anir atu. Aser Molungkimong nung parnok 15 tsüsena, Kibuba Benjong agia
Naga lima nung mezüng Kristar arogo December 22, 1872 nung tenzük.

Küm pongo tsüngda, arogo otsü dak sendakba ken o nung ABAM küpok 'Peace
Committee' aser 'Settlement Committee' yimjung mapa anaban inyakdangogo. Anaben
prong '1872' (Naga Lima mezüng Arogo tenzükba) ji yim ana lemdangtsü Molungkimong
dang shidang, saka Molungkimongi langzü - 'iba shidangba (proposal) ya ma-a-shi
(teim masü); ABAM temeshi register aser temeshi langpang menena masüba zulua-a
teyu; anungji iba shidangba ji withdraw süang'. Anosa ABAM nung taküm küm
asendenshia yimjung yanglutsü mapa tenzükogo. Arogo tenzükertem yimjung mapa
inyanktsü ji teim. Saka yimjung maparen nung ya mamatsüla - ochi rema yur, mesüra
ochi tenla-a yimjung meyanglur. Yimjung mapa nung teyuongtsü mesüra lemjem ji
ochi (Truth) dak alaka tanga mali. Anungji tiazü nung alir, ochi dangi anir arutsüba ji
yimjung mapa inyaker tongtipangtiba khuret. ABAM anema tai inyaker tem merenshitsü
mesüra tatok agutsütsü ji ABAM molung, saka yimjung mapa atemer Molungkimong
indang jurila nüngtem (title) tangar nem agütsütsü tamakoktsü.

Aor sobaliba nung, tsürapur mapang nungi yimjung maparen (Aksü) tapi-e meinyak.
Ochi ken-o alangteta yur, akang-jungshitepa yimchung yanglua aru.  Ano sa, Aor sobaliba
nung, tebuti-e techir nem senmang agutsüba/lemtsüba maparen nung kimong-lumong
aser oset-tsüset palala senmang agütsür. Ano temeim aser yimjung maparen nung,
sen-otsü aser meimchir tenük telen palala (organs) agütsür. Saka senmanglem aser
temeim mapa nung kodanga magütsüba shilem aser oset kar lir.

Yamaji 'Naga lima nung mezüng, Molungkimong Arogo December 22, 1872 nung
tenzükba nüngtem (title) kodang  tanga arogo nem agütsüdir, ABAM küpok, Aor Arogotem
ajak tetsü ana akümtsü. Anungji iba nüngtem ya tangar nem agütsütsü tamakoktsü.
Aser iba nüngtem (title) dak aketba senmang alemtsü Molungkimong nunger-i lokti
tentet shinga nem-a temelaba magutsü aser shingiai-a iba nüngtem awashitsü makok.
Ya Tsüngremi angati Molungkimong nem semloktsüba sobutsü, meimchir sendong
nung lemshitsü makok.

- P Tiamongba Aier

Iba Olemsabang nung lemsaba ken-o aser shisatsü ya iba ocet züluri
bilemba ken-o ama tazüngeri angateta agitsü mepishir



Tanela  tangatetba shisatsü
"Aser pa madak Kibuba tanela, shisatsü aser

tangatetba akaba tanla, teshisadang aser tashi
akaba tanela, aser temetetba tanela aser Kibuba

tsübuba alitsü" (Is. 11:2).
Yisu Khrista taküm aser tenzükba wadang

nung anemer ajurudang aser tongtipang
telemtetba agitsü asüdang Tanela Temeshii Pa
ania tuyuba nung metalok. Tanela-i Tebu
Tsüngremi mulungba angateta metettsü Yisu
nem agütsü.

 Tanur asüdang ajak süngmangtsüsa
Tsüngrem o metet (Lk 2:47). Pai metetbaji
amshitsü shisatsü agutsü. Anungji Tsüngrem
oji mapang shitak shitak nung amshi.

Khristan ka ama kasa Tanela ne dak lir. Pai
na sayutsü, anitsu aser ne nem
angatetdaktsütsü mulunga lir. Ne taküm nung
telemtetba agitsü asoshi Pa shisatsü nungtaka
lir. Tsüngremi na lenir ka süa nübur asoshi
alitsü jenjang nung tokja  lir. Kibong nung
tsürabur ka ama tokja lir. Mapang tapet nung
telemtetba shitak agitsü aser temenen tasa
tamajung meteta koktettsü Pa nungi
tangatetba shisatsü meshitsüla. ldangji dang
na takoker taküm aser lenir ka akümtsü.

Anglicans-i Arogo million ka tenzüktsütsü atema project tenzük

'Vision36' project tenzüktsü lia Anglican Communion Commission for Evangelism and
Discipleship (ACCED) Secretary General Rev. Anthony Poggo (ajichilen nungi tanabuba)
den züngsemtem aser Anglican Church of Kenya nungi lenirtem tangokba noksa nung angur.

November 11, 2026:
Anglican-i taruba küm ter
tsüngda alima tesem balala nung
Arogo tasen million 1
tenzüktsütsü atema project ka
tenzükogo.

'Vision36' ta ajaba project ya
November 11, 2026 nü Nairobi,
Kenya nung sentong ka nung
tenzükogo, aser iba sentong ya
alima tesem ajaklen livestream
süa liasü.

Iba project ajanga Anglican
ajak tamang nung aintsü, 2036
küm tashi nung Arogo tasen
tenzüktsütsü atema ajungshitsü
mesüra 2036 küm tashi nung
Arogotem asentenshitsü.

Iba sentong ya Anglican
Communion Commission for
Evangelism & Discipleship
(ACCED) leniba nung agi. Iba
sentong nung alima tesem

balala nungji Arogo tasen
tenzüktsüba nung mongintem
aser mission tsütsü mongintem
aden.

Anglican Communion Office
nungi Canon Stephen Spencer-
i, iba project tenzüktsü atema
Kenya linük ya tetemsü,
kechiyong iba linük nung
Khristan nütsüng kanga rendar,
ta ashi.

Tamalen pai, "Onoki
Vision36 project tenzüktsü
yongyar. Iba sentong ya
Anglican Church of Kenya nung
tenzüktsü tetemsü, kechiyong
alima tesem balala nung
Anglican nütsüng kanga arenba
ama iba province nunga nütsüng
kanga arener aser Arogo tasen
aika tenzükdar. Vision36
mangdang kübok Arogo
züngsem ajaki Arogo tasen

tenzüktsüba nung
tajangshibatem lemsateptsü
aser longjemer alima tesem
ajaklen Yisu Khrista
osangtajung proktsü.

Taküm küm tetenzüklen
Belfast nung senden aliba
mapang nung Anglican
Consultative Council-i iba
project agizüka liasü.

Arogotemi Vision36
representative kaka shimtsü
aser Khrista osangtajung
lemsateptsü, nütsüngsütsü aser
Arogo tasen tenzüktsü atema
asalentong lemsateptsü.

Iba project inyakba mapang
nungsa 2033 küm, Yisu Khrista
tasü nungi shia aruba sülen küm
2,000 ajungbamong amongtsü.

Iba project tenzükba ya
November 11 nü anepdang 7:00
ako nungi tenzüka liasü.

November 11, 2026:
Maharashtra state nung Arogo
kari Diwali benjung mapang
nung Children's Vacation Bible
school (VBS) thinena liasü;
taküm August 28 nü state nung
anti conversion ozüng tasen
agizükba dak sendakba nung
VBS camps thinen.

India nung nütsüng teimba
aliba state tem rongnung Uttar
Pradesh sülen tanabuba jenjang
nung Maharashtra lir. Iba state
nung Khristan nütsüngbo ishika
dang lir.

Arogotemi tanurtem school
sodi mapang nung Vacation
Bible School (VBS) ayongzüka
agir. VBS nungji arrshi küm 5
nungi 15 tanurtem dang
kentenmenü sayur, saisapong
balala asayar aser Laishiba
nung aliba otsütem ashir.

VBS nungji Khristan
tanurtem dang masü saka tanga
yimsü amanger tanurtema
shilem agia adener, ajisüaka
takümbo anti conversion ozüng
tasenba nung ajemdaker Arogo
karibo VBS ji Khristan tanurtem
atema dang ayongzük, aser
Arogo karibo VBS thinen.

Tawa Mumbai nung Bajrang
Dal aser VHP teloktemi
Khristantem sarasadem
sentong agiba mapang nung
timtem agüja, Khristantemi
tangartem Khristan yimsü dangi
meyipdaktsütsü meranger, ta tai
tonglokja liasü.

Taküm April nungi July ita
tashi nung police matsüngdang
ken o 9 benoka liasü aser ken o
tenet sentong ayongzükertem
aser sentong nung adenertem
anema benoka liasü.

Maharashtra nung Freedom
of Religion Act ozüng kübok
tashiyim amshia, ashikülak
ajanga mesüra mesüzüka yimsü
meyipdaktsütsü memelar.

Kangshia tamangba yimsü
meyipdaktsüra küm 7 tashi jail
nung puoktsüa akok aser bail
nung chioktsü makok. Iba ozüng
kübok yimsü meyipnertemi
anogo 60 jelia sorkar
ketdangsertem nem
metetdaktsütsüla.

State assembly nung
jembidang Chief Minister
Devendra Fadnavis-i, iba ozüng
ya yimsü ka anema masü, saka
tashiyim amshia, ashikülak
mesüra mesüzüka yimsü
meyipdaktsüba nokdangtsü atema
dang lir, ta metetdakja liasü.

Maharashtra nung dang
masü saka state 12 nung anti-
conversion ozüngtem benoka lir,
aser aiben iba ozüng tim mesüi
amshia talisa yimtsüngtem aser
tribal nisungtem aliba tesemtem
nung Khristantem nem tai
tonglokja Khristantem anema
inyaker.

US Commission on
International Religious Freedom
(USSCIRF)-i, anti conversion
ozüng ajanga talisa Khristantem
aser Muslim nungertem
kongshir, ta metetdaktsü.

Maharashtra nung
Arogotemi Tenla kima 'banners'
yua, tsüraburtemi melunga dang
VBS nung adentsü atema
tanurtem yoktsüla ta metetdakja
lir, aser iba VBS nung register
asütsü atema sen 50/100 agitsü
ta zülua lir.

Arogo karibo CCTV
camera-a yua lir.

November 11, 2026: Belarus
nung Khristan putir kati Ukriane
rara atema Russia aitsüba aser
refugee tem yariba atema küm
asem tepuokdak ayutsü
obendang agütsü.

Arrshi küm 66 putir, Anatoly
Parakhnevich-i ketdangsertem
mezüngmeshiogo aser alia oa
inyak, ta court-i aitsü.

Viasna Human Rights
Centre-i, putiri yimjak nung
Russia rara aitsüogo aser
Ukraine amakba nung Belarus-
ia shilem agia lir ta shia Belarus-
a aitsüogo, ta metetdaktsü.

Anatoly Parakhnevich ya

Belarus kübok Alkovichy nung
aliba Arogo ka nung putir
inyaker. Ukraine nungertem
yaritsü atema pai ketdangsüa
tenla bendenba den külemi
yimjung atema tayongzükba
agüja liasü.

Tsüngrem O jembiba
mapang nung Ukraine rara
tetshia pai Arogo nung
züngsemtem dang, "Asen dang
tai atoktsü, ta asen shisatsü agi
agizüker asü?" ta asüngdanga
liasü.

Taküm March ita nung pa
apuba mapang nungi pa
tepuokdak ayu aser iba mapang

nung pa temelungjang tashidak
khenbo adokogo.

Pai iba obendang anema
temepishiba ken o agütsütsü, ta
pai metetdaktsüogo.

Viasna Human Rights
Centre atema ken o jembitsür
lawyer, Pavel Sapelka-i,
"Ketdangsertemi linük telung
nung pei tebilemba
lemsatepertem anema inyaker
aser amokmerener.
Parakhnevich ya kanga
nüngtugu putir ka lir, aser pai
sayutsüngiba onüktemji Belarus
nunger aikati angar," ta ashi.

Belarus nung Catholic,
Orthodox aser Protestant Arogo
nung lenirtem aika apur aser
ketdangsertem anema jembiba
atema aika linük nungi
meindoker.

Khristan melungtet telok
Open Doors-i, Belarus nung
sorkar ketdangsertemi Khristan
organisations mita repranger
aser yimjak nung Khristantemi
pei tebilemba jembibatem mita
repranger aser tenokdangba
balala benoker, ta metetdaktsü.

Viasna Centre-i ashiba agi,
tang Belarus nung yimtenren
dak sendakba nung tepuokdak
puoka alir 884 lir.

Ukraine rara anema jembiba atema Belarus nung putir ka apu

Maharashtra nung Arogo kari
Vacation Bible School thinen

Anatoly Parakhnevich

OLONG PAITEP   # 7706  TELANGZÜBA

OLONG  PAITEP # 7707

AO OSHI ANGAZÜKDAK:
TANÜ ANGAZÜKTSÜBA OJANG

Temerak aten

(v) asen keti marutettsüsa aoksar odaktsüba (made detest)

* Tanurtemi kanga arishiba agi kidang an temerak aten.

Temetsüktsü

(adj) kanga tesempatsü (most disgusting)

* Temetsüktsü nisung, tzüa mechigu senzür !

NAI-A YA METETTER

TIPLEN :
1. Taa, 3. Teküm, 6. Aibelen, 7. Aut,
9. Ajizük, 10. Ojala, 11. Semer,
13. Sen, 15. Kioktsü, 17. Itsük,
18. Kar.

LANGTSÜNGLEN :
1. Tai, 2. Asensor, 3. Tanü,
4. Kua, 5. Mitsüktsü,
6. Azübenshi, 8. Lah, 9. Jangkok,
12. Akok, 14. Nashi, 16. Sür.

TIPLEN

2. Sü jeplok - (4)

4. O agi merenshi - (5)

7. Ayongküm li - (5)

8. Chiyungtsü mapang süiadok - (4)

9. Tsüngrem den jembiba - (9)

12. Saklok - (4)

14. Samaba mebushitet - (5)

15. Mejanga onü - (5)

16. Tzü shiruru ka - (4)

LANGTSÜNGLEN

1. _ _ _ _ i - (4)

3. Kasa masü - (6)

5. Nüchi masü - (5)

6. Tashi endok - (5)

9. Langtem - (5)

10. Anü malidang - (6)

11. _ _ _ _ _ kibur - (5)

13. Tebur tembar tsüngda jatepba - (4)

1 2 3

4 5 6

7

8

9 10 11

12 13

14

15

GOVERNMENT OF NAGALAND
STATE COUNCIL OF EDUCATIONAL RESEARCH AND TRAINING

NAGALAND : KOHIMA
No.SCERT/TET/Gen.CORRES-3/2025/ Dated/Kohima the 12th Nov.2026

NOTIFICATION
It is hereby notified to all concerned Nagaland Teacher Eligibility Test (N-
TET) applicants that the NTET Examination which was scheduled on 21st
Nov. 2026 has been postponed until further notice.
The rejected list of the candidates for N-TET 2026 will be revised and
uploaded again in due course of time in the SCERT website https://
scert.nagaland.gov.in. Also, the candidates are requested not to download
the Admit Cards until further notice.

SHOHULO RENGMA
Director

SCERT, Nagaland, Kohima.

United States nungi arishi küm 74 tain Richard
"Rich" Greenwood-i wingsuit enoker ayimba ajanga

Guinness World Record ka yangluogo.
Greenwood-i pa arishi küm 74 ser anogo 136 nung

"oldest man to fly in a wingsuit" otsü yanglutetogo.

Shillong, November 11, 2026
(Agencies): Bodbar nungi
Chibagre, West Garo Hills kübok
Wangala A'dam nung 1000
Drums Wangala Festival 2026
tenzükogo. Iba benjung nung
Garo nunger sobaliba balala,
lisopur kentenmenü aser tapu
balala sayutsü.

Iba benjung lapokba sentong
nung Meghalaya Chief Minister
Conrad K. Sangma-i tongti
tesemdanger ama shilem agi.

Tanü sobaliba shilem Chandal
Goa ajanga benjungmung tenzük
aser benjung nüngo kaket
CHIRONGDIK saya. Iba
sentong nung HTC Principal Dr.
Imnanungshi Imsong-i temoatsü
meshia sarasadem.

Hundred Drums Wangala
Festival ya November 11 nungi

14 tashi amungtsü. Anogo
pezünü hon jubilee benjungmung
nung Garo nunger traditional
music, folk dances, indigenous
customs aser cultural heritage
sayutsü.

Wangala ya alu arohba sülen
Misi Saljong nem tenüngsang
agütsüba benjung ka lir.

Iba benjungmung nung
sobaliba külemküjaba, shilemtem,
lisopur saisapong aser signature
Thousand Drums presentation
sayutsü.

November 12 nü Assam Chief
Minister Himanta Biswa Sarma
adentsü aser iba anogo Ruga
dance, Thousand Drums
performance, Rugala ceremony,
dance competitions, indigenous
games aser prize distribution alitsü.

November 13 nü tongti

tesemdangerji Meghalaya
Governor Chandrashekhar H
Vijayashankar alitsü. Iba anogo
Chachat So'a ceremonies, folk
songs, Kids Wangala Troupe aser
Thousand Drums presentation
alitsü.

November 14 nü Union
Minister for Tourism and Culture
Gajendra Singh Shekhawat-i
tongti tesemdanger ama adentsü.

Iba anogo sobaliba shilem
balala den Thousand Drums
presentation aser dance
competition alitsü. Iba mapang
tayongertemi Guinness World
Records nung züluoktsü atema
special attempt ka merangtsü.

Wangala dang Festival of
Hundred Drums ta ajar aser iba
ya Garo nunger den kanga
sendaktepa lir.

Dibrugarh, November 11, 2026
(Agencies): Dibrugarh district
kübok Tengakhat nung Oil India
Limited indang (OIL) Intermediate
Tank Farm (ITF) facility nung mi
lendong ataloka mapa inyaker
nisung pezü asüba kibong shia nem
Rs 5 crore agüjang ta All Assam
Students' Union (AASU)-i
takhangba agütsüogo.

AASU Dibrugarh district
committee nungi teshimtet telok

kati Duliajan nung OIL
headquarters semdangogo aser
Chairman o Managing Director
dangi züluba memorandum ka
agütsüogo.

Iba lendong nung asürtem ya
Raju Dutta, Tapas Gogoi, Rupam
Gohain aser Shailen Gogoi
nunger ta jangjaogo. Parnok
kibong shia nem Rs 5 crore
agütsüba dak alia AASU-ia
kibong shia nungi züngsem kaka

Oil India nung mapa agütsütsü
metetdaktsüogo.

AASU-isa iba lendong nung
kanga mejungi yirur anepaluba
mapa inyaker asem nem
advanced medical care aser
compensation tagütsütsü tim
agütsütsü ayongzükogo.

OIL-i mapang telatet ka
tsüngda mapatem meinyakra
AASU-i lungkak aittsü ta
tekümdangtsü olen ka shiogo.

Guwahati, November 11, 2026
(Agencies): Assam sorkari
'Gosh Mitro' ta ser lisopur
lanurtem telok 14 tashi tentetogo
aser parnoki Tamulpur o Baksa
district tem nung India-Bhutan
arrtsülen human-elephant
conflict tatalokba nung
yariteptsü.

Forest Minister Jayanta Malla
Baruah-i Tamulpur district nung
arrtsülen aliba tesemtem
semdang aser district
administration, police o forest

department ketdangsürtem den
ajurutepa tensa osang
metetpelaogo.

Iba tesem nung human-
elephant conflict ajema
kümdaktsütsü atema maparen
balala lemsatep.

"Shiditem senzüba mita
reprangtsü aser lendong atalokba
tesemtem nung tenük yoktsü
atema telok 14 tentetogo. Forest
department ketdangsürtemi item
teloktem nem teyari agütsütsü
aser shidi o nisung tsüngda

lendong atalokba noktangtsü
atema mapa inyaktsü" ta Minister
Baruah-i ashi.

Paisa arem shiditem
chiyimtsü atema ali bigha 50 shi
ka nung chiyungtsü lu ayimtsü
sentong aliba metetdaktsü. Iba
mapa ya Eco Task Force (ETF)
ajanga inyaktsü.

Item maparen ya India-
Bhutan arrtsülen aliba nübortem
lendong nungi jenbua lidaktsütsü
aser human-elephant conflict
ajema kümdaktsütsü atema lir.

Human-elephant conflict atema 'Gosh Mitro' teams tentet

50 buba Hundred Drums Wangala Festival amungtsü

AASU-i OIL dang Rs 5 crore compensation meshitsür

Iran-i enriched nuclear material tem linük adena bener aotsü memelatsü: Rezaei

Dhaka, Yimpoksüi/Nov. 11
(Agencies): Bangladesh
taoba ato kilonser Sheikh
Hasina nem tasüba temerenshi
agütsütsü obendang agütsür
prosecutor kati ashiba agi, la
linüki meyipa shilangba sülen
iba temerenshi agütsütsü.
Hasina ya India nung lir aser
December ita kidangi meyipa
shilangtsü tebilemba lir ta shijen
ashir.

India nung la sasa jenoka
aliba Bangladesh-i meyipa
arutsü tebilemba lir ta osang
prokshiba nung Mongulbarnü
prosecutor Md Aminul Islam-i
iba telangzüba ya agüja liasü.

"Sheikh Hasina ya
obendang agütsüba nung aliba

temerenshi angutsüba dak
alaka tanga lenmang kecha
mali," ta Islam-i osangbener
dang ashi.

La aitsüba jembishitsü
mapang süyidaktsüogo, anungji
la indang ken o tali jembitsü
makai kumogo, ta pai ashi.

"Statutory appeal period
liwaogo, aser tangbo appeal
kecha mesütettsü," ta pai ashi.

2024 küm kaketshir temi anir
longkak aitba mapang tashiyim
amshia longkak aiter  pua
merenshiba aser tepsetba ken
o Dhaka nung aliba court kati
jembdang nisung meimchir
anema mapa tamajung inyakba
nung aibelena aliba bushiteta
November  2025 nung la

meliaka tasüba agi merenshitsü
obendang ya agüja liasü.

Arishi küm 79 tain Hasina
ya Bangladesh-i meyipa
shilangba nung yaritsü asoshi
senzüsempongba documents
tasen yanglutsü meranger ta
osang temai adokba mapang
prosecutor-i iba o ya ashi.

Hasina-i New Delhi nung
aliba Bangladesh indang
diplomatic mission dang
passport aser national identity
card tasen meshi ta osangtem
ajanga ashir.

Diplomatic mission dangi
shiti ka email asüba nung lar
counsel-i top diplomat dang
applications maparen tekeraba
nung kanga kumdanga inyaktsü
ajungshia liasü.

"Ibai la kidangi meyipa
shilangtsü atema tongtipang
mera ka lir. Taoba yimli-i la
indang documents tem
agientsür asünung, ka
Bangladesh senso ka ama la
fundamental rights tanaben
agitsü aser  nüngdakba
documents angutsü teimla lir,"
ta Hasina den yariteper Abu
Obaidha Arin-i ashi.

"La December  ita
Bangladesh-i meyipa aotsü
temulungtetba lir  aser la
kidangi meyipa shilangtsü," ta
pai ashi.

La tasüba agi merenshitsü

obendang agüja liaka la meyipa
shilangtsü tebilemba lir, ta
Hasina-i taoba mapanga shia
lir.

"Tasütsüji kü tia asünungbo,
ni ozü lima nung kü nüburtem
den ang külemi asütsü," ta lai
ashi.

Kaketshir temi anir longkak
aita  la yimsüsüba nungi
atsüngdokba sülen Hasina ya
August 5, 2024 nü Bangladesh
nungi jena ao. Iba sülen la India
nung alir.

Bangladesh-i kidanger linük
ana tsüngta treaty yanglua aliba
kübok la anir aotsü meranger.
India-i iba temebishiba
asadangtar  ta ashi aser la
Bangladesh nem magütsü.

Bangladesh-i Hasina ya
extradition agreement kübok
meyipa arudaktsüner, ta Junior
Minister for Foreign Affairs
Humaiun Kobir-i taoba hopta
shia liasü.

"Onoki Hasina ya
agütsüdaktsüner. La agütsütsü.
La ya kiralongrar ka lir. La ya
jenshia senzür nisung ka lir.
Bangladesh aser India tsüngta
extradition treaty ka tang
tamshidak lir," ta pai Dhaka nung
osangbener tem dang ashi.

Kasa mapang Bangladesh
indang Home Minister
Salahuddin Ahmed-i ashiba agi,
foreign aser law ministries

ajanga Hasina indang passport
aser national identity card
applications asadanger aser la
item documents atema apply
asütsü ozüng agi melar asü
masü ta asadangba mapang lir.

Azüdokshitsü ajungmesoba,
tepsettsü totuyuba agütsüba
aser  tashiyim amshiba
menokdangtetba densema
2024 küm longkak aiter anema
mera agiba mapang nisung
meimchir  anema mapa
tamajung inyakba asem nung
aibelena aliba bushiteta Dhaka
tr ibunal-i Hasina meliaka
tasüba agi merenshitsü
obendang agüja liasü.

Longkak aiter ajemreptsü
merangba mapang nisung 1,400
shi tepset ta United Nations-i
asadangteta lir.

Hasina-i iba obendang
magizük aser ken o jembiba ya
tejangja  masü aser ibai
"jurisprudential joke" ka lir ta
ashir. La ken o jembiba nung
adentsü asoshi Bangladesh-i
meyipa shilangtsü memulungi
sorkari shimba okatsür temi la
tenüng nung jembia liasü.

La meyiba shilangtsü
jembiba ya Ato Kilonser
Tarique Rahman indang sorkar
asoshi tebilemtsü ka kumogo,
kechiaser la bhukumer aser la
anemer tsüngta mangatettep
adokshitsü ama bilemer.

Dubai, Yimpoksüi/
November 11 (Agencies):
Iran-i enriched nuclear material
tilaka danga linük adena bener
aotsü memelatsü, aser US-i
Islamic Republic makra
telangzüba tesashi agütsütsü ta
Iranian security chief Mohsen
Rezaei-i ashi.

Lebanon indang pro-Iranian
Al Mayadeen TV den jembiba
mapang Rezaei-i iba olen ya
lemsatepa liasü. US nunger
ketdangsürtemi Iran anema
military jenjang agitsü kecha
nüngdak madoker ta ashiba
sülen pai iba tekümdangtsü ya
metetdaktsü. Ken o
asadangertemi ashiba agi,
November 3 nü midterm
elections makokba sülen tir
Donald Trump jembishinü tera
tajemba kümogo.

Rezaei-i ashiba agi, Tehran
aser Washington na tang
yimjung atema kecha
sensaksem makar.

"US-i asendenshir onok
makra onokia tesem balala nung
US indang base tem amaktsü,"
ta pai ashi.

Iran indang Supreme
Leader-i, linük indang near-
weapons-grade uranium ya
bendangleni bener meyoktsüla
ta tetuyuba agütsüogo, ta Iran
nunger lenir anati May ita
metetdaktsür liasü.

US aser Israel nati 2025
küm Iran indang nuclear facility

amakba mapang Iran ket nung
60% tashi enriched sür aliba
uranium seret 440.9 liasü, ta
IAEA-i asatetogo, koba civilian
nüngdak atema amshitsüba
dang nungi kanga agi timba lir.
Nuclear facility tem amakba
sülen uranium ya kwi anunga ali
ajibo mejangja.

Nuclear weapon yanglutsü
atema jenjang agiba atema
Israel, United States aser
anüolen aliba tanga linüktemi
Iran aija arudar, koba Iran-i
magizüker.

Washington-i ashiba agi, rara
tembangdaktsütsü atema
sensaksemba mapang nuclear

ken o ya-a benoka sensak
asemtsüla.

Iran-i Qatar ajanga United
States dangi nuclear proposal
ka yokogo, ajisüaka Tehran-i
Takhangba tenet agütsüba
Washington-i agizükba sülenang
iba ya sensak asemtsü, ta Iran
nunger ketdangsür kati taoba
hopta Reuters dang ashi.

Maneni Rezaei-i ashiba agi,
Tehran takhangbatem ya US-i
mataloktsü tashi Strait of
Hormuz melapoktsü. "Parnoki
mezüng telangzüba agütsüba ya
teperi masü aser onok
telangzüba tejangja ka atadar,"
ta pai ashi.

Kinshasa, Yimpoksüi/
November 11 (Agencies):
Democratic Republic of the
Congo (DRC) nung Ebola
tashidak menar 11,042 ajungba
aser iba tashidak agi nisung
5,387 asüba sorkar data ajanga
sayuogo.

DRC nung health
ketdangsürtem linük puti otsü
nung tang Ebola tashidak
tamajungtiba pokteter aliba
azüoktsü atema timtemtepba
mapang Mongolbarnü iba data
ya sangdongogo.

Tang iba tashidak ya
Bundibugyo strain agi
tenzükdaktsüba alir.

2014-2016 nung Africa
anüolen iba tashidak kanga
mejungi poktetba sülen DRC
nung tang iba tashidak
tamajungtiba pokteter lir. Africa
anüolen iba tashidak ya nisung
28,600 tema dak mena aser
nisung 11,000 dak tema asü.

DRC kübok provinces 26
nungi ti nungbo tang iba tashidak
pokteter lir. Tashidak agi asürtem

ya timba temang anepaluba
centre temi maoertem lir.

Tashidak menor putetba,
linük nung mepetmesü adoker
aliba aser health service temi
mayimjemba ajanga taoba
mapang dang nungi tang iba
tashidak takaraba prokshia
odar.

Bundibugyo strain atema
vaccine mesüra treatment
maliba ajanga tashidak azüoktsü
atema kanga tasak kümogo.
Tang Bundibugyo strain
menartem tesadang shibo
süatokogo.

Iba ita tetenzüklen World
Health Organization-i Ebola
vaccine tasen ana tendangtsü
asoshi temelaba agütsüogo aser
iba indang result ya 2027 küm
tetenzüklen tashi nungbo
angutsü imlar.

Kasa mapang nung Africa,
anütok, teyong aser anüolena
nüburtem dak Ebola tashidak
potetogo, aser iba ajanga
tashidak ya tesem tuluba kati
prokshia aoba sayur.

Sheikh Hasina nem tasüba temerenshi agütsütsüba dak alaka lenmang mali

DR Congo nung Ebola tashidak
menar 11,000 alemer; 5,387 süogo

"Anaben kibong akümtsü makok, shisa
akari mapang agia apuani shimer".

B I L E M D A N G A N G

26th NSF Martyrs' Memorial Trophy nung team 22 asayatsü

Kohima, Yimpoksüi/
November 11 (TYO): 26buba
NSF Martyrs' Memorial Trophy
2026 November 13 nungi
December 3 tashi Indira Gandhi
(IG) Stadium, Kohima nung
asayatsü. Taküm iba
asayamung nung team 22
tokteptsü.

Iba asayamung ya asür
Kekuojalie Sachü aser Vikhozo
Yhoshü na nüngdem nung
Angami Students' Union
(ASU)-i ayongzüka asayar.

Bodhbarnü Kohima nung
osangbenertem den
sensaksemba mapang ASU
Games and Sports Secretary
Seyielhousa Keyho-i ashiba agi,
taoba mapang iba asayamung
koker aliba Newmarket FC,
Sechü Zubza FC, Langkang
Students' Union, All Zillenbrum
Students' Union aser
Hetlanders FC team tem
densema taküm team 22
asayatsü jangjaogo.

Asayamung lapokba
sentong nung Nagaland
Legislative Assembly Speaker
Sharingain Longkumer alakteta
jaoker asütsü aser Naga
Students' Federation (NSF)
tribal federating units 17 prongla

tir den kaketshirtem aser
football asaya meimertemi
shilem agitsü.

Organising Committee
convenor Kesosul Christopher
Ltu-i ashiba agi, team
tajungtibatem final-i yoktsü
atema technical aser organising
committee nati double-leg semi-
final format benoktsü asoshi
telemtetba agiogo.

Lut-isa, asayamung ya anogo
17 nung asayatsü renemogo,
ajisüaka mapang mesütepba
ajanga team tem aser talisa
college team temi shilem
magitettsüsa kümogo, ta ashi.

Defending champions,
Nagaland United Sports Club
pur taküm iba asayamung nung
masayatettsü kechiyong parnok
I-League nung asaydar.

Asayamung tetenzüklen
asaya minute 80 asayatsü aser
quarter-final nungi tenzüka
minute 90 asayatsü. Quarter-
finals nungi tenzüka asaya ajak
light tsükloker asayatsü, ta
Keyho-i ashi.

Asayamung nung
mezüngbuba asaya D' Block
Youth Organisation aser Ward-
19 na November 13 nü 4 ako
nungi tenzüka asayatsü.

Semi-finals ya double-leg
format nung asayatsü aser
mezüngbuba leg November 27
aser 28 nü asayatsü aser
tanabuba leg November 30 aser
December 1 nü asayatsü. Final
ya December 3 nü nikongtsütsü
4 ako nungi tenzüka asayatsü.

Asayamung nung ajak
senteper sen lakh 8.80
agütsütsü. Champion nem sen
lakh 3.5 den kuli kaket aser
medal agütsüsü, runners-up
nem lakh 2 aser semi-finalists
nem sen 60,000 aser quarter-
final nung tamakok angur nem
sen 30,000 agütsütsü.

Player of the Tournament
nem senpet sen 30,000
agütsütsü aser Best Custodian,
Best Defender, Best Midfielder,
Golden Boot, Fair Play aser
Most Promising Player (Under-
19) nunger nem sempet sen
10,000 agütsütsü aser asaya
shia Player of the Match award
agütsütsü.

Uniform semer aliba
kaketshirtem aser tejaokertem
mezüngbuba anogo angati agi
asaya reprangdaktsütsü aser
tangartem dang sen 50
meshitsü. Quarter-final nungi
tenzüka ticket sen 100 asütsü.

Yimpoksüi/November 11,
2026 (Agencies): Jacob
Bethell temekok tachichilen
yirur aliba yirushiba sülen pa
Australia den white-ball
asayamung asayatsü aliba nung
shilem magitettsü, koba England
asoshi takoksa tulu asütsü.

England and Wales Cricket
Board (ECB)-i Bodhbarnü,
Bethell ya Honibarnü UK-i
meyipa arutsü ta
metetdaktsüogo. Pa iba hopta
tetenzüklen Perth nung training
session ka nung shilem agiba
mapang temekok nung timtem
adoka liasü. Iba sülen pa
temekok scan agi aser
masayatsü asoshi tetuyuba
agütsü.

"Temekok tachichilen scan
asüba sülen Jacob Bethell
Australia den white-ball
asayamung nung shilem
magitettsü," ta ECB-i ashi.

"Bethell yirur aliba meyipa
aruru asaya tenzükshi, saka iba
hopta tetenzüklen Perth nung
training session ka agiba
mapang timtem adoka liasü.
Asükwa ano asaya aika
asayatsü lir asünung pa
specialist ka den ajuruteptsü
atema Honibarnü UK-i meyipa
aotsü," ta kasa sangdong ajanga

metetdaktsü.
July ita India den ODI

asayamung akokba sülen
Bethell khen danga asaya mali.
Lord's nung run 91 yanglua
asayaba asaya nung pa temekok
yirua liasü. Iba sülen pa
September ita surgery agi aser
asaya tenzükshitsü timla nung
Australia-i oa liasü.

England-i ODI squad nung
Bethell aser fast bowler Josh
Tongue na melena James Coles
aser Eddie Jack squad nung
züngoksemogo. Tongue ya
tetsüng tabelen temeyong
yiruba sülen iba asayamung
atema meshime liasü.
Mezüngbuba ODI atema
England renemba mapang
Coles aser Jack na
Brehostibarnü Perth-i aotsü.

England aser Australia na
November 13 nungi December
2 tashi nung ODI asem aser iba
sülen T20 Internationals pongu
asayatsü. ODI asaya ya
November 13 nü Perth nung
asaya-a tenzüktsü aser iba
sülen Adelaide aser Hobart
nung asayatsü. T20I
mezüngbuba November 21 nü
Melbourne nung asayatsü aser
December 2 nü tatemsa
Canberra nung asayatsü.

Jacob Bethell Australia den white-
ball asayamung masayatettsü

ISSF World C'ships: Niraj Kumar-i bronze medal angu

Yimpoksüi/November 11,
2026 (Agencies): Asian
Championships silver medallist
rifle shooter Niraj Kumar-i
Doha nung tang asaya aliba
ISSF World Championships
nung tebur 50m rifle 3 positions
asaya nung bronze medal ngua
pa ya Los Angeles 2028
Olympics atema quota anguba
India nunger asayar tanabuba
kümogo.

Jaypal Malviya-i anogo
ishika tejakdang tebur 10m air
pistol event nung silver medal
ngua Olympic quota ka anguba
sülen iba ya India asoshi
tanabuba Olympics quota liasü.

Niraj-i point 346.5 angu aser
pa silver medal bo angutsü
timla liasü saka asaya tatemlen
9.4 dang khatetba sülen pa
tasembuba jenjangi asepzüka
lua liasü.

Individual Neutral Athlete

Dmitrii Pimenov-i, point 362.8
ngua gold medal angu aser
Slovakia nunger asayar Patrik
Jany-i silver medal ngua liasü.
Asayar anapronglai Olympic
atema quota kaka ngutetogo.

India nunger asayartem
rongnungi Aishwary Pratap
Singh Tomar-a final tonga
asaya saka pai point 323.7
dang nguteta pongububa nung
tembanga liasü.

Kasa mapang nung
Mongolbarnü tetsür 25m pistol
team-i gold angu saka shooters
Manu Bhaker aser Esha Singh
nati kija asaya nung takok
monguteti Olympics atema
quota angutsü maongka aliba
magitet.

Final asaya nung Esha
tibuba nung tembang aser
Manu-i tera agi dang medal
monguteti pezübuba nung
tembanga liasü.

Yimpoksüi/November 11,
2026 (Agencies): Manchester
United indang head coach
akümtsü atema Mauricio
Pochettino renema lir.

Michael Carrick melentsü
atema United-i Argentina
nunger coach den ya
sensaksem tenzükogo. Carrick
ya taruba ghonda 48 tsüngda
mapa nungi anentsütsü imlar.

Source temi BBC Sports
dang ashiba agi, Carrick indang
tarutsü jangjaba sülen USA
manager Pochettino-i iba mapa
ya aginer.

Taoba Tottenham aser
Chelsea coach yagi US Soccer
Federation nem akümtsübu

tagütsütsü tim agütsüner aser
United-i officially
tongteprateptsü asoshi atadar.

Pochettino tenangzüktepba
yanglur aliba nungi
atsüngindaktsütsü atema
United-i USD million 10
agütsütsüsa akümtsü.

USA team taruba hopta
tsüngda Haiti den Concacaf
Nations League quarter-final
leg ana asayatsü lir.

United coach mapa inyaktsü
ya maongka tulu lir asünung pai
pa nem mapa ya formally
agütsüra pai agizüktsü imlar.

United-i pa den coach mapa
atema asemben tashi
sensaksemogo. 2018 küm Jose

Mourinho mapa nungi anentsüba
mapang mezüng asüngdang aser
iba sülen 2022 küm Erik ten Hag
meshim tsüngda khen aser 2024
küm pa mapa nungi anentsüba
sülen khen asüngdanga liasü.

Bodhbarnü Monaco den
asayaba sülen United nung
Carrick indang tarutsü
jangjatsü. Iba asaya nung chief
executive Omar Berrada,
director of football Jason Wilcox
aser co-owner Sir Jim Ratcliffe
nungera adentsü.

United pur tang PL table
nung 18buba nung lir.
Mezüngbuba asaya 10 nung
parnoki asaya ka dang koka lir.
1986-87 sülen United pur tang
jenjang tamajungtiba nung lir.

Pochettino ya Premier
League nung mezüngbuba
Southampton nung inyak aser
iba sülen Tottenham aser
Chelsea na nung inyakogo. Pa
2021 küm January nungi 2022
küm July tashi Paris St-Germain
indang coach liasü.

Iba sülen pa 2024 küm
September ita USA national
team coach aküm aser 2026
World Cup nung parnok round
of 16 tonga ania liasü.

Man Utd coach mapa agizüktsü Pochettino renema lir

